
Макалада акыркы убактарда студенттер, дегеле жаш-

тар арасында китеп окууга болгон кызыгуунун начарлап кет-
кени, аны кайрадан жандандырып, түзүп калыптандыруу 
жана ѳнүктүрүү зарылдыгы козголду. Белгилүү болгондой, 
жаш адамдын коомдун татыктуу мүчѳсү, ѳз алдынчалуу ин-
сан катары калыптануусунда жана ѳнүгүүсүндѳ китептин 
ролу зор. Инсандын адептик-эстетикалык жактан толук баа-
луу ѳнүгүүсү жана окурмандык маданиятынын калыптанышы 
жеке эле адабияттын окуу предмети катары педагогикалык 
мүмкүнчүлүгүн пайдаланганынан гана эмес, ошондой эле са-
бактан тышкаркы жумуштардын ар кыл түрдүү формалары 
менен биримдикте колдонулганынан кѳз каранды. Макалада 
ошондой эле окурмандык компетенция деген эмне экени, аны 
ЖОЖдун студенттеринде түзүп калыптандыруунун жана 
ѳнүктүрүүнүн мааниси тууралуу айтылды. Студент буга чей-
инки топтогон турмуштук тажрыйбасын китептен алганы 
менен толуктайт. Так ушул китептерден ал боорукердиктин, 
сѳзүнѳ тургандыктын жана чыныгы достук, сүйүү шертине 
берилгендиктин идеалын таап, кыйынчылыкты бирге тартуу 
мисалдарынан үлгү алат. Китеп окуу аркылуу гана студентте 
баалуулук-маңыздык багыттардын базасы калыптанат. Де-
мек, окутуучу бардык билимин, буга чейинки топтогон педа-
гогдук тажрыйбасын, интеллектуалдык болгон мүмкүнчүлү-
гүн жумшап, студенттеринин окурмандык компетенциясын 
жогорулатуунун үстүндѳ талыкпай иш алып баруусу зарыл. 

Негизги сѳздѳр: компетенция, окурмандык компетент-
ция, компетенттүүлүк, окурмандык компетенттүүлүк, би-
лим, билгичтик, кѳндүм, кызыккандык, кыскача баяндама. 

В статье рассмотрены тенденции понижения интереса 
к чтению в последнее время среди студентов и молодежи в це-
лом, вопросы необходимости его возрождения, формирования 
и дальнейшего развития. Как известно, роль книги в становле-
нии и развитии молодого человека как достойного члена обще-
ства, как самостоятельной личности огромны. Полноценное 
нравственно-эстетическое развитие личности и формирова-
ние читательской культуры зависит не только от индиви-
дуального использования педагогического потенциала литера-
туры как учебного предмета, но и от ее использования в един-
стве с различными формами внеурочной работы. В статье 
также говорилось о том, что такое читательская компетен-
ция, о значении ее формирования и совершенствования у сту-
дентов вуза. Студент дополняет свой предыдущий жизненный 

опыт тем, что берет его из книги. Именно в этих книгах он 
берет примеры доброты, долготерпения, верности идеалу нас-
тоящей дружбы и любви, совместному преодолению невзгод. 
Только через чтение у студента формируется база ценностно-
смысловых ориентаций. Следовательно, преподаватель дол-
жен неустанно работать над повышением читательской ком-
петенции своих студентов, используя все свои знания, уже на-
копленный педагогический опыт, интеллектуальный потен-
циал. 

Ключевые слова: компетенция, читательская компетен-
тция, компетентность, читательская компетентность, зна-
ние, умение, навык, заинтересованность, краткое изложение. 

The article discusses the trends of declining interest in rea-
ding in recent years among students and young people in general, 
the need for its revival, formation and further development. As you 
know, the role of the book in the formation and development of a 
young person as a worthy member of society, as an independent per-
son is enormous. The full-fledged moral and aesthetic development 
of a person and the formation of a reader's culture depends not only 
on the individual use of the pedagogical potential of literature as an 
educational subject, but also on its use in unity with various forms 
of extracurricular work. The article also talked about what reading 
competence is, about the importance of its formation and improve-
ment among university students. The student complements his pre-
vious life experience by taking it from a book. It is in these books 
that he takes examples of kindness, long-suffering, loyalty to the 
ideal of true friendship and love, joint overcoming of adversity. It is 
only through reading that a student forms a base of value-semantic 
orientations. Consequently, the teacher must work tirelessly to im-
prove the reading competence of his students, using all his know-
ledge, already accumulated pedagogical experience, intellectual 
potential. 

Key words: competence, reader competence, competence, 
reader competence, knowledge, skill, skill, interest, summary. 

ЖОЖдордун филологиялык факультеттеринде 
жазгыч акындардын чыгармалары менен таанышты-
рууда студенттердин окурмандык компе-тенттүү-
лүктѳрүн түзүп калыптандыруу, ѳнүктүрүү маселеси 
дайым актуалдуулугунан жазбай, кѳңүл борборунда 
турганы бѳтѳнчѳ маанилүү. Ѳткѳн XX кылымдын 70-
80-жылдары эле жаңычыл методист мугалимдер: 



 
 
 
 
 

318 

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА № 7, 2022

Л.С.Айзермандын, И.И.Аркиндин, Е.Н.Ильиндин 
ж.б. алдында башкы милдет болуп «воспитание ква-
лифицированного читателя, ответственно думающего 
и глубоко чувствующего» [1, 152-б.] турганын эскере 
кеткенибиз ылайык. Ошол эле маалда алардын бирге-
лешип жумшаган кѳп жылдык күч-аракеттерине кара-
бай, педагогикалык турмуш чындыгынын реалдуу 
бир катар карама-каршылыктары, атап айтканда, 
окурмандын ѳзүнүн жашоосундагы адабияттын ро-
лун аңдап билүүсүнүн жана китеп окууга карата кы-
зыгуусунун тѳмѳндѳѳсүнүн ортосунда, окутуучунун 
ѳнүккѳн кѳркѳм табити менен компетенттүү окур-
манды түзүп калыптандырууга умтулуусунун жана 
ЖОЖдун студенттеринде жогорку кѳркѳмдүктѳгү 
адабиятты, бѳтѳнчѳ жазгыч акындардын чыгармала-
рын окууга карата начар ѳнүккѳн муктаждыгынын 
орун алышынын ортосунда жашап келет. Ушунда 
анын – кѳркѳм адабий чыгарманын руханий мүмкүн-
чүлүгү жетиштүү толук аракетке келтирилбеген, ан-
дан да студенттерде улуттук маданий баалуулуктарды 
ѳзүнѳ мурастап алуу зарылдыгын туюнгандыктын 
орун алышынан күмѳнсүнүү бар. 

ЖОЖдук адабий билим берүүдѳ окурман, окур-
мандык кабылдоо маселеси адабият таанууда гана 
эмес, ошондой эле психологияда да үйрѳнүү объек-
тиси катары каралат. Филолог-студенттин окурман-
дык ѳзүн-ѳзү аңдап билүүсү – бул анын адабий чыгар-
маларга, биздин мисалыбызда, жазгыч акындардын 
поэтикалык кѳркѳм туундуларына карата инсандык 
мамилесинин ачыкка чыгуусунун бир тарабы, ал мак-
саттуу багытталган педагогикалык жетекчиликтин 
шартында жалпы эле адабиятка карата жоопкерчи-
ликтүү жана бүткүл ички жан дүйнѳсү менен кабыл-
даган эмоционалдуу инсандык мамилени ѳнүктүрүү-
дѳгү негизги фактор катары чыгат. Студенттин окур-
мандык ѳзүн ѳзү аңдап билүүсүнүн ѳнүгүүсү тѳмѳн-
дѳгү критерийлерден улам байкалат: 

– ѳзүнүн окурмандык ишмердүүлүгүн ѳзү ана-
лиздѳѳгѳ карата муктаждык; 

– эстетикалык негизде коммуникативдик ишмер-
дүүлүккѳ болгон муктаждык. 

Бул эки муктаждык тең окурмандын жашоо иш-
мердүүлүгүндѳгү окурмандык ѳзүн ѳзү аңдап билүү-
сүнүн атайын ачыкка чыгуусунун элементтери болуп 
эсептелишет. 

Окурмандык ѳзүн ѳзү аңдап билүү, туюнуу 
студенттерде ЖОЖдун 2-курсунда окуганынан тарта 
кѳбүрѳѳк натыйжалуу ѳнүгүп баштайт. Бул баскычка 
ѳзүн ѳзү аңдап билүүнүн жана ѳзүн ѳзү таануунун 
ыкчамдык менен дүркүрѳп ѳсүп-ѳнүгүүсү мүнѳздүү. 
Бирок үйрѳнүлүп жаткан кѳркѳм адабий чыгармага – 
жазгыч акындардын поэтикалык туундуларына кара-
та инсандык мамиленин түзүлүп калыптандырылуусу 
студенттерде акырындык менен, алардын рефлексив-

дүү кѳркѳм-коммуникативдик окурмандык позиция-
сын ѳнүктүрүү аркылуу жүрѳт. 

Студенттердин окурмандык ѳзүн ѳзү аңдап би-
лүүсүн максатка багыттап калыптандыруунун бир 
катар негизги шарттары бар: 

– бүткүл жумушту студенттердин адабияттын 
инсандык табиятын ѳздѳштүрүп жетишүүсү процесси 
менен шайкештикте алып баруу; 

– адабият – кыргыз адабияты курсунун мазмуну-
нун студенттердин руханий керектѳѳлѳрү жана 
суроо-талаптары менен дал келүүсү; 

– окутуучунун, студенттердин ѳз ара мамилеле-
ринин ортосунда жана студенттердин окурмандык ич 
ара алака-катыштарында кызматташуу, баарлашуу 
чѳйрѳсүн түзүү; 

– ѳз алдынча ойлоону жана чыгарманын мазму-
нун тереңден кабылдоону студенттин олуттуу жекече 
баалуулуктары жана бүткүл жамааттын баалуулук-
тары катары колдоого алуу; 

– окутуучунун ишмердүүлүгүндѳ студенттердин 
окурмандык, инсандык ѳнүгүүлѳрүнѳ багытталган 
окуу программасын долбоорлоону камтуучу инсанга 
багыттап ѳнүктүрүп окутууну ишке ашыруу; 

– адабиятты – жазгыч акындардын чыгармала-
рын ѳз алдынча окуу жана окутуу процессинде инсан-
га багытталган, ѳнүктүрүүчү, оюндук технологиялар-
ды, театралдык педагогика, жекелештирилген жана 
проблемалык окутуу технологияларын кеңири жана 
ийкемдүүлүк менен колдонуу; 

– ѳз алдынчалуу иштердин ар башка түрлѳрүнүн 
системасынын жардамы менен ѳзүнүн ишмердүү-
лүгүн ой элегинен ѳткѳрүү боюнча окурмандык ѳзүн 
ѳзү байкоону уюштуруу; 

– бааны студенттин окурмандыгын шыктанды-
руу, анын ѳзүн ѳзү баалоого ѳтүүсү катары пайдалануу; 

– окутуучу студенттер менен биргеликте ѳз ал-
дынча билим алуунун, окурмандыкты ѳнүктүрүүнүн 
келечектүү багыттарын иштеп чыгуусу. 

Азыркы учурда студенттердин окурмандык иш-
мердүүлүгүн колдоп түртмѳлѳѳгѳ чоң кѳңүл бурулуу-
да, себеби китептин ролу жаш адамдын коомдун та-
тыктуу мүчѳсү, инсан катары калыптануусунда жана 
ѳнүгүүсүндѳ бѳтѳнчѳ маанилүү. Инсандын адептик-
эстетикалык жактан толук баалуу ѳнүгүүсү жана 
окурмандык маданиятынын калыптанышы жеке эле 
адабияттын окуу предмети катары педагогикалык 
мүмкүнчүлүгүн пайдаланганынан гана эмес, ошондой 
эле анын сабактан тышкаркы жумуштардын ар кыл 
түрдүү формалары менен биримдикте колдонулганы-
нан кѳз каранды. 

Азыркы күндѳ ЖОЖдордун филологиялык фа-
культеттериндеги адабият предметинин окутуучу-
сунун алдында эң бир татаал жана кѳп пландуу 
милдет турат. Студенттердин кѳркѳм адабий китеп 

окууга болгон кызыгууларынын, китеп окуу кѳндүм-
дѳрүнүн, билгичтиктеринин талкаланып, ойрону чы-
гуусу акыркы жылдары тездик менен жүрүүдѳ жана 
катастрофалык абалга чейин жетип отурат. Мунун 
бир катар себептери бар: ѳтүлчү чыгармалардын 
кыскача мазмундук баяндамалары кѳп нускада басы-
лып, ошол эле маалда адабий туундулардын китеп тү-
рүндѳгү толук үлгүлѳрүнүн баалары асманга чыгып, 
болуп кѳрбѳгѳндѳй кымбаттады, натыйжада ар бир 
эле студент ѳзүнѳ жаккан китепти каалаган учурда са-
тып ала албай калды, ЖОЖдордун китепкана фонду-
сунун абалы кыйла начарлады. Ошондой эле китеп-
тин ордуна компьютер, интернет жана адамды алак-
сытуунун ар кыл түрдүү электрондук каражаттары 
кирип келди. Натыйжада жаштардын баалуулуктар 
системасында жана руханий суроо-талаптарында 
ѳзгѳрүүлѳр жүрдү. Бирок андагы кѳй-гѳйлѳр: китеп 
окуу техникасынын тѳмѳндүгү, жаштардын маданий 
деңгээлинин кейиштүү абалы, мектепте жана ЖОЖдо 
алган билимдерине болгон керектѳѳчүлүк мамиле 
мурдагы боюнча актуалдуу бойдон кала берди. 

Учурда ЖОЖдордогу адабият предметинин оку-
туучусунун алдында турган негизги милдет болуп 
студенттердеги китеп окуунун жоготулган элементар-
дык кѳндүмдѳрүн жана билгичтиктерин кайрадан ор-
дуна келтирип, аларда окурмандык компетенцияны 
калыптандыруу эсептелинет. Албетте, мында дароо 
эле түпкү максат алдыга коюла турган болсо, аткары-
лышы кыйынга турушу ыктымал. Ушунда бул кыр-
даалдан чыгуунун бирден-бир реалдуу жолу тѳмѳн-
дѳгүдѳ: «в разделении работы на несколько этапов и 
последовательном их осуществлении» [2, 12-б.] жа-
тат. Окурмандык компетенция түшүнүгүндѳ каралчу 
билгичтиктер, атап айтканда, текстке тереңдеп кирүү, 
аны интерпретациялоо жана ѳздүк коммуникациялар 
системасына киргизүү, ошондой эле билгичтиктер-
дин жана кѳндүмдѳрдүн маалыматтарын ѳздѳштүрүү-
нү кѳзѳмѳлдѳѳнүн формаларын жана усулдарын иш-
теп чыгуу – сѳзсүз, ѳзгѳчѳ маанилүү маселелерден. 
Бирок, мында биринчи кезектеги максат бул эмес. 
Азыркы учурда ЖОЖдун окутуучусунун алдында 
турган негизги проблема болуп студенттерге китепти 
кайтаруу, кѳңүл бурууга татыктуу адабиятка карата 
жигердүү окурмандык кызыгууну калыптандыруу, 
адабият сабактарына кыскача баяндаманы пайдала-
нып эмес, адепки булактар боюнча даярданууга бол-
гон муктаждыктын бекемделишин ѳбѳлгѳлѳѳ эсепте-
линет. 

Албетте, милдет жаңы эмес, бирок билим берүү-
нүн ѳнүгүүсүнүн акыркы тенденцияларынын алка-
гында ал ѳзгѳчѳлүү актуалдуулукка ээ болуп отурат, 
аны чечмелѳѳсүз бүгүнкү күндѳ ЖОЖдук билим 
берүү күтүп жаткан жогорку натыйжаларга жетишүү, 
аз да болсо алга жылуу эч мүмкүн эмес. 

Ооба, бир убактарда китепти, мезгилдүү басма 

сѳздү эң бир кѳп окуган элибиз учурда таптакыр ки-
теп-гезит окубаган калкка айлануу коркунучуна ка-
былып отурат. Бул жагымсыз процесске кѳбүрѳѳк ал-
дырган катмар жаштар болуп эсептелинет, алар чы-
гарманын текстинин артында катылуу маани-маңыз-
ды кѳрѳ билүү, андагы башкыны кийинки аз маани-
лүүлѳрүнѳн айырмалай алуу мүмкүнчүлүгүнѳн ажы-
рады. Жаштар, мунун ичинде эртең эле мектептерге 
адабият мугалимдери болуп барчу студенттерибиз ѳз 
алдынчалуу окуган же окутуу процессинде каралып 
жаткан чыгармадагы ойду андан ары ѳнүктүрүү, 
проблеманы ар тараптуу чечмелѳѳ жѳндѳмдүүлүк-
тѳрүн жоготуп коюшту. Изилдѳѳчүлѳрдүн пикирин-
че, китепти окуу моделин кѳңүлгѳ алуу негизинде бул 
жагымсыз кырдаалдан чыгуу жолун тапса болчудай. 
Адепки модель адабий-ѳзѳктүк болуп эсептелинет. 
Ал үчүн китеп окуунун коомдогу жогорку статусу, 
окурман адамдын барктуулугу, чоң үй китепканасы-
нын болушу, адамдардын адабияттын «алтын фонду-
сун» ѳздѳштүрүүгѳ ѳзгѳчѳлүү маани бергени мүнѳз-
дүү. Азыркы учурда бул мүнѳздѳмѳлѳр түп тамыры-
нан бери ѳзгѳрүүгѳ учурады: адамдарда китеп окуу-
нун баркы сезилерлик тѳмѳндѳп, китеп окуу жаатын-
дагы табити кыйла жакырланды, натыйжада башкы 
басым окуянын ылдам жана курч алмашуусуна коюл-
чу массалык адабиятка деген суроо-талаптар ийги-
ликке жетип отурат, ал эми андай адабиятты окууда 
олуттуу интеллектуалдык күч-аракетти жумшап, аны 
ѳзүнүн жекече ой элегинен ѳткѳрүүнүн эч бир зарыл-
дыгы жок. Байкалгандай, бул жерде руханий кризис, 
жаш инсандын ички деградациясы жүрүүдѳ. Демек, 
мындагы башкы милдет жаш окурманды – эртең мек-
тепке мугалим болуп барчу студентти китепти, мез-
гилдүү басма сѳздү интеллектуалдуу окууга кайрадан 
кайтарып, алардын окурмандык компетенциясын 
жандандыруу, туура жолго буруп, жаңылап түзүп 
чыгуу болуп отурат. 

Ушунда «окурмандык компетенция» деген эмне 
экенин эскере кетүү зарылдыгы бар. «Читательская 
компетенция – это такие знания, умения и навыки, 
благодаря которым ученик способен сам планировать 
и осуществлять работу по освоению художественных 
текстов» [3, 19-б.]. 

Дегинкиси, окурмандык компетенция студент-
тин бала кезинен, тактап айтканда, бала бакчадагы 
убагынан тарта ѳнүктүрүлүп башташы керек. Андан 
соң башкы, бирок анын түзүлүп калыптануусунун жа-
падан жалгыз булагы эмес эсебинде мектеп аракетте 
болот. Мектептеги адабият мугалиминин максаты бо-
луп окуучуну жеке эле китеп окууга кѳнүктүрүү ме-
нен чектелбей, аларда туура окуу түшүнүктѳрүнүн, 
кѳндүмдѳрүнүн жана билгичтиктеринин жыйынды-
сын ѳз алдынча аткарылуучу жумуштарда колдонуу-
су үчүн иштеп чыгуу эсептелинет. Профессор Е.С. 
Романичеванын пикиринче, «в процессе чтения и 

изучения произведений у подростка последовательно 
и системно будет формироваться ценностная сфера, 
будут развиваться качества гражданина, патриота, 
нравственной личности, морально ответственной в 
своих мыслях, действиях, поступках. Общение 
школьника с произведениями искусства на уроках ли-
тературы станет не просто фактом знакомства с под-
линными художественными ценностями, но и необхо-
димым опытом коммуникации, диалогом с писателя-
ми, воплотившими на страницах своих произведений 
разные этнокультурные традиции» [4, 69-б.] Демек, 
баалуулук-маңыздык, жалпы маданий, окуу-таанып-
билүүчүлүк, маалыматтык, коммуникативдик жана 
инсандык компетенциялар окурмандык компетенция-
нын түздѳн-түз катышуусу астында түзүлүп калыпта-
нышат. Анын тѳмѳндѳшү жогорудагы аталган компе-
тенциялардын кедери кетип башташына себепчи бо-
лот. 

Жогоруда аталган алты компетенция окурман-
дык компетенциянын түздѳн-түз катышуусу астында 
түзүлѳрүн айттык, булар ѳз кезегинде так ушул окур-
мандык компетенциянын түзүлүп калыптануусуна 
кѳмѳкчү болушат. Карайлы: 

1. Окурмандык компетенция баалуулук-маңыз-
дык компетенцияны инсандык компетенция менен 
бириктирүүгѳ мүмкүнчүлүк түзѳт, себеби студент 
баалуулук-маңыздык компетенцияларга кандайдыр 
абстрактуу категория катары эмес, ѳзүнүн дүйнѳгѳ 
болгон кѳз карашын, психологиялык сабаттуулугун, 
ой жүгүртүү жана ѳзүн алып жүрүү маданиятын ка-
лыптандыруу максатында ээлик кылат. 

ЖОЖдун I-II курстарында студенттин ѳзүн ѳзү 
таануусу, коомдогу ѳз ролун ой элегинен ѳткѳрүүсү, 
баалуулук-маңыздык багыттарын издѳѳсү жана ѳздүк 
философиясын калыптандыруусу жүрѳт. Мында сту-
дент дүйнѳнү жана жалпы эле жашоо ишмердүүлүгүн 
аңдап түшүнүүдѳ ѳзү үчүн зарыл билимдер система-
сын иреттештирип түзѳт. Ал эми ѳзү кабылдаган 
идеяларга үндѳш иделарды же ѳзүнүн божомолдоо-
лорунун жокко чыгарылышын студент кѳркѳм чы-
гармалардан табат. 

Ошол эле маалда, жогоруда айтылгандай, окур-
мандык компетенция баалуулук-маңыздык багыт-
тардын түзүлүп калыптануусуна катышат. Ѳзүнүн 
турмуштук тажрыйбасын студент китептен алганы 
менен толуктайт. Так ушул китептерден ал боору-
кердиктин, сѳзүнѳ тургандыктын жана берилгендик-
тин идеалын издеп таап, достук, сүйүү жана кыйын-
чылыкты бирге тартуу мисалдарынан үлгү алат. Ки-
теп окуу аркылуу студентте баалуулук-маңыздык 
багыттардын базасы калыптанат, алар турмушту ички 
туюмдук таанып-билүү жана ар тараптуу ѳнүккѳн 
инсанды калыптандыруу үчүн зарыл. 

2. Кѳркѳм текстти окуп жана түшүнүү үчүн та-

рых, ата мекендик жана дүйнѳлүк маданият жаатын-
дагы билимдерге ээ болуу, тигил же бул мезгил ара-
лыгындагы коомдук багыттар жана салттар, социал-
дык кубулуштар тууралуу түшүнүктүн болушу зарыл. 
Ушундай даярдыгы бар окурман болуп, текстти 
түшүнүш үчүн студент жалпы маданий билимдерге, 
ошондой эле окуу-таанып-билүүчүлүк компетенция-
ларга ээлик кылганы ылайык. Белгилүү болгондой, 
студенттер кѳлѳмдүү эпикалык туундуларды, ошон-
дой эле жазгыч акындардын поэтикалык чыгармала-
рын ѳздѳштүрүүдѳ кыйналышат. Бул алардын анча 
бай эмес кругозору, чектелүү сѳздүк кору менен бай-
ланыштуу. Демек, жалпы маданий компетенциялар 
чыгарманын текстин түшүнүү, талдап анализдѳѳ жана 
интерпретациялоо үчүн бѳтѳнчѳ маанилүү. 

Окурмандык компетенция жалпы маданий ком-
петенцияларды жана окуу-таанып-билүүчүлүк компе-
тенцияларды түзүп калыптандырууга катышат. Тары-
хый темадагы, искусство темасындагы кѳркѳм текст-
терди окуу жеке эле бул же тигил тарыхый доордун, 
маданий тармактын реалдуулуктары тууралуу түшү-
нүктѳрдү калыптандыруу менен чектелбей, ата ме-
кендик жана дүйнѳлүк тарыхты, искусствону, динди 
кыйла деталдуу жана тереңдетип үйрѳнүүгѳ карата 
кызыгуунун артылышына кѳмѳктѳшѳт. 

3. Учурда маалыматтык компетенциялар бѳтѳн-
чѳ актуалдуу болуп турат. Маалымат жана маалымат-
тык технологиялар азыркы заманбап анык болуунун 
ѳзѳгүн түзүп турушат. Мына ушуга байланыштуу ѳзү 
үчүн керек маалыматты иргеп алууга үйрѳнүү, иште-
түүдѳн ѳткѳрүү, сактоо жана андан ары жѳнѳтүү за-
рылдыгы келип чыгат. Маалыматтык компетенция-
лардан улам студент окуу китебинин же кѳркѳм ада-
бий китептин маалыматы менен иштѳѳгѳ (иргеп алуу-
га, иштетүүдѳн ѳткѳрүүгѳ, сактоого жана андан ары 
узатууга) үйрѳнѳт, бул жагдай сѳзсүз окурмандык 
компетенцияны ѳнүктүрбѳй койбойт. Андан соң маа-
лыматтык компетенция кыйла масштабдуу тармак-
тарда (ММК, Интернет) иштеп баштайт. 

Окурмандык компетенция ошондой эле маалы-
маттык компетенцияларды басымдуу маалыматтык 
технологиялардын жардамы менен калыптандырууга 
катышат. Бул, мисалы, Интернеттен калемгердин – 
жазгыч акындын портретин табуу же анын ѳмүр жо-
лун кыйла кең-кесири үйрѳнүү зарылдыгынан улам 
келип чыгат. Окутуучулар ѳздѳрүнүн лекция-сабакта-
рында ѳтүлүүдѳгү чыгармалар боюнча мультмедия-
лык презентацияларды, кѳркѳм жана документалдык 
фильмдерди биргелешип кѳрүүнү ишке ашырышат. 
Мына ушундайча маалыматтык компетенциялар ме-
нен окурмандык компетенция ѳз ара байланыштуу 
жана азыркы учурдун студентине эң бир зарыл кате-
гориялардан болуп эсептелишет. 

4. Коммуникативдик компетенциялар да окур-

мандык компетенцияны калыптандырууга катышы-
шат. Ошол эле маалда коммуникативдик компетен-
цияны калыптандыруу үчүн кѳбүрѳѳк жагымдуу кыр-
тыш болуп адабият сабагы эсептелинет. Студентке 
лекция маалында жана университеттен тышкаркы 
күндѳгү жашоосунда жѳн гана баарлашуу кѳндүмү 
жана билгичтиги эле эмес, ошондой эле ѳз оюн так, 
сабаттуу, ынанымдуу жеткире алуусу талап кылынат. 
Бул үчүн студентке ѳзүнүн сѳздүк корун арттыруусу, 
ѳз оюн туура куруп, аларды ынанымдуу айта билүүсү 
зарыл. Демек, коммуникативдик компетенцияны жо-
горулатуу үчүн окурмандыкты да кѳтѳрмѳлѳѳ керек. 
Ал эми бул үчүн студентти кечигип болсо да китеп 
окууга кѳнүктүрүү жумуш-тарынын алып барылганы 
ылайык. 

Лекция жана семинар сабактарында студенттер 
кептик ишмердүүлүктүн ар башка түрлѳрүнѳ ээлик 
кылууга, оозеки кандай болсо, так эле ошондой жазуу 
формада чоочун кепти кабылдоого, кабылданган маа-
лыматты иштетүүдѳн ѳткѳрүүгѳ жана анын негизинде 
ѳзүнүн жекече пикирин түзүүгѳ үйрѳнүшѳт. Мына 
ушундайча, окурмандык компетенция коммуникатив-
дик компетенцияны калыптандырууда башкы ѳзѳктүк 
болуп эсептелинет. 

Азыркы заманбап педагогикалык жана методи-
калык адабият ушу азыркыга дейре «окурмандык 
компетенция» термининин ички маңызын так анык-
тай албай келет. Методикада студенттердин окурман-
дык компетенттүүлүгүнүн түзүлгѳндүк деңгээлин 
аныктоо үчүн айкын критерийлер жана кѳрсѳткүчтѳр 
айкын, так белгиленбеген. Бир катар изилдѳѳлѳрдѳ 
(Е.Г.Гализина, М.А.Мосина) [5, 16-б.; 6, 28-31-бб.] 
окурмандык компетенттүүлүктүн түзүлгѳндүк дең-
гээли жалгыз бир критерийдин – текстти түшүнүүнүн 
толуктугунун негизинде аныкталып берилген. 

Жогоруда айтылгандардан чыгып, окурмандык 
компетенция бул адабияттын кѳркѳм тексттерди ѳз-
дѳштүрүү боюнча ѳз алдынчалуу креативдүү жумуш-
ту пландаштырууга жана жүзѳгѳ ашырууга мүмкүн-
дүк берүүчү мыйзамдарын, эрежелерин жана норма-
ларын билүү экенин айкындадык. ЖОЖдун адабият 
предметинин окутуучусунун алдында турган милдет 
чынында да бѳтѳнчѳ татаал жана кѳп пландуу. Акыр-
кы жылдары студенттердин окурмандык кызыгуула-
рынын, кѳндүмдѳрүнүн, билгичтиктеринин талкала-
нып, ойрону чыгуусу катастрофалык масштабга чей-
ин жеткени коомчулугубуз үчүн жаңылык деле эмес. 

Азыркы учурда студенттерди китеп окууга жана 
адабий чыгарманы үйрѳнүүгѳ тартуу кыйла татаал-
дыкка учурап отурат. Бирок ушуга карабай, студент-
терди китеп окууга кызыктырууга мүмкүн жана керек 
дагы. Н.Ю.Русованын пикиринче, «урок литературы 
необходимо делать интегративным: желательно, что-
бы он включал не только литературный, но более об-
щий, культурологический комментарий» [7, 261-б.]. 
Демек, окутуучу бардык билимин, буга чейинки 
топтогон педагогдук тажрыйбасын, интеллектуалдык 
болгон мүмкүнчүлүгүн жумшап, кол алдындагы сту-
денттердин окурмандык компетенциясын жогорула-
туунун үстүндѳ талыкпай иш алып баруусу зарыл. 
Бул айтылгандар жазгыч акындардын поэтикалык 
туундуларын лекция жана семинар сабактары маа-
лында окуп жана талдап ѳздѳштүрүү процессинде 
студенттердин окурмандык компетенцияларын түзүп, 
калыптандыруу жумуштарынын алып барылышына 
толук тийиштүү. 

